Ведомствоса ӧтуволанінъяс кузя юалӧмъяс кутасны видлавны быд олыськӧд торйӧн. Таӧн кутас веськӧдлыны сы вылӧ котыртӧм Ведомствокостса комиссия.
Татшӧм решениесӧ талун примитісны сӧвещание вылын, мый нуӧдіс Коми Республикаса Юралысь Вячеслав Гайзер. Ведомствокостса комиссияӧ пырасны Коми Республикалӧн йӧзӧс велӧдан министерствоса, Коми Республикалӧн эмбур агентствоса, Сыктывкарлӧн администрацияса да Коми Республикалӧн Общественнӧй палатаса уджалысьяс. МВК юрнуӧдысьӧн индӧма Коми Республикаса Юралысьӧс вежысь Виталий Стахановӧс.
Комиссия торйӧн видлалас серпассӧ быд аскотырлысь, кодъяс серти ёрдъяс примитісны решение вӧтлыны найӧс ведомствоса ӧтуволанінъясысь. «Некутшӧм решение чукӧрӧн примитны оз позь. Кӧть эськӧ ёрдъясӧн и примитӧмаӧсь решениеяс федеральнӧй да республиканскӧй оланпастэчасъяс серти, йӧз оз вермыны веськавны ывлаӧ. Быд аскотырлысь позянлунсӧ да серпассӧ колӧ торйӧн видлавны. Эм кӧ налӧн позянлун участвуйтны республиканскӧй да муниципальнӧй талунъя уджтасъясын, мый серти найӧ вермасны ньӧбны оланін, налы лоӧ сетӧма колана вӧзйӧмъяс. Аскотыръяс кӧ оз вермыны асьныс корсьны петан туйсӧ, лоӧ вӧзйӧма механизм, кутшӧмӧс лӧсьӧдісны Коми Республикаса эмбур агентство, Коми Республикаса йӧзӧс велӧдан министерство да Сыктывкарса администрация. Механизмлӧн могыс – ӧтувтны татшӧм аскотыръяссӧ став ӧтуволанінсьыс ӧтилаӧ, петкӧдны ӧтуволанінсӧ ведомствоса оланінысь да сетны карлӧн балансӧ. Став колана тшӧктӧмсӧ ме сеті, выльлунсянь (2012 вося косму тӧлысь 16 лунсянь) комиссия вермас босьтчыны уджӧ», - висьталіс Коми Республикаса Юралысь.
Коми Республикаса йӧзӧс велӧдан министр Владимир Шарков висьталіс, мый ведомствоса оланін серти оланпасъяс олӧмӧ пӧртӧмкӧд йитчӧм мероприятиеяс збыльмӧдӧм бӧрын тайӧ велӧдан учреждениеясса студентъяслӧн олан условиеясыс бурмасны. «Абу гусятор, мый уналаын ӧти жырйын олӧны куимӧн-нёльӧн. Роспотребнадзор видзӧдӧ, кыдзи ми кутчысям санитарнӧй нормаясӧ, та вӧсна ми вермам мыйкӧ мында бырӧдны тайӧ мытшӧдсӧ».

Вячеслав Гайзер торйӧн пасйис, мый овмӧдны мӧдлаӧ оз кутны йӧзӧс, кодъяс серти ёрдъясӧн примитӧма решение сы йылысь, мый налӧн эм право овны тайӧ ӧтуволанінъясын: Но сёрнитны кӧ на йылысь, кодъяс кӧсйӧны нажӧвитчыны йӧз тшӧт весьтӧ, овмӧдчисны тайӧ жыръясӧ, а сэсся сетӧны найӧс кӧртымӧ –  ме висьтавлі нин, сёрниыс накӧд лоӧ дженьыд».

*** Сӧвещаниеын участвуйтісны Коми Республикаса йӧзӧс велӧдан министр Владимир Шарков, Коми Республикалӧн эмбур агентствоса юрнуӧдысь Ярослав Зиняк, «Сыктывкар» КК МЮ администрацияса юралысь Иван Поздеев, Коми Республикалӧн Общественнӧй палатаса юрнуӧдысь Маргарита Колпащикова, Коми Республикаса Общественнӧй палатаӧ пырысьяс: ПУ-15 ӧтуволанінысь гражданаӧс мӧдлаӧ овмӧдӧм кузя КР ОП уджалан группаса юрнуӧдысь Дарья Шучалина да Елена Иванова.
Аддзысьлӧмсӧ лоӧ позянлун видзӧдны матысса кадӧ Коми Республикаса Юралысьлӧн да Коми Республикаса Веськӧдлан котырлӧн пресс-службаса видеоканал вылын: www.youtube.com/glavarkomi 
